
[0813] Rinse Posthumus syn plak yn it opkommende liberalisme te 

Dokkum en Westdongeradiel 

 

Philippus Breuker 

 

Summary 

 

Between 1831 and his death in 1859 the Frisian poet and clergyman Rinse 

Posthumus (born 1790) wrote some dozens of books, pamphlets and articles 

about current social, political and religious questions. Posthumus made a 

strong case for freedom and for a voice for more people in government. His 

greatest merit has been that he voiced his concerns publicly. As one of the 

first in Friesland he supported the liberal politician Donker Curtius’ view 

on the necessity of direct elections. In the forties of the 19
th

 century the 

public notary Harmanus Klaasesz (1810-1876) sought contact with Posthu-

mus. Klaasesz was one of the leaders of the upcoming liberal movement in 

Posthumus’ own region, the municipality of West-Dongeradeel and the town 

of Dokkum. Their contact was an incitement for Posthumus to take up a role 

in that movement. Posthumus saw the French Revolution as the beginning of 

a new era. In that sense his ideas coincided with those of the liberals. 

However, his personality was not that of a party man; he lived out of a 

further-reaching concept of his life and his times. After 1848 Posthumus 

was rather seen as a conservative. More influential among liberals in 

Dokkum and thereabouts than Posthumus must have been Daam Fockema 

(1771-1855), who as a Member of Parliament had belonged to the so called 

‘financial opposition’.  

 

 

Oer Rinse Posthumus (1790-1859), de wiisgearige dichter en polityk pamflet-

tist, wurdt net folle mear skreaun. Jensma hat him yn 1998 as foarbyld oanhel-

le fan ien dy’t syn tiid út histoarysk eachpunt wei beoardiele en tekent him 

fierder as radikaal. Sels ha ik yn 1990 Posthumus in plak jûn yn it universeel 

oriëntearre nasjonalisme fan de iere njoggentjinde ieu. It lêste spesjaal oer him 

of syn wurk is in stik fan Jan Piebenga út 1964. Dy besprekt syn oersetting út 

de Apokryphen fan J.G. Seume (1840) en neamt him op grûn dêrfan in pro-

gressyf, liberaal man, omdat er pleitet foar rjochtstreekse ferkiezings sa’t se dy 

ek yn Frankryk, Ingelân en België hawwe, en as ien dy’t opkomt foar de fer-

sterking fan de folksgeast. De Frânske revolúsje hat neffens Posthumus in soad 

goeds brocht, wat him tinkt dat yn ús lân temin achtslein wurdt, en de Feriene 

Steaten mei har frijheid en ljocht fan de rede binne him ta in foarbyld.  

 En dan moat men weromgean nei betinkingsstikken fan Joast Halbertsma 

en Van der Zwaag by syn dea yn 1859! Dat is spitich, want Posthumus sels is 

altyd de muoite fan it lêzen wurdich en oan syn libben en wurk kin men yn 

mannich opsicht de geast fan de tiid yn it Fryslân fan de earste helte fan de 

njoggentjinde ieu ôflêze, oft it no op tsjerklik, polityk, maatskiplik of kultureel 

gebiet is. Hy hat in soad skreaun. Men kin wol sizze dat der nei 1830 net folle 

jierren binne dat der gjin reaksje fan him útkaam op aktuele maatskiplike 

fraachstikken. Der is gjin twadden yn it Fryslân fan syn tiid dy’t him sa faak 

mei publikaasjes yn tsjerklike en politike diskusjepunten mongen hat. Net de 

studearkeamer of it gelearde tydskrift wie syn wurkterrein, mar it folk. Hy hie 

wat fan in echte man fan de Ferljochting, dy’t it folk foarljochtsje en liede 

woe. Oant begjin jierren fjirtich ta waarden syn publikaasjes besprutsen yn 

lanlike tydskriften as de Vaderlandsche Letter-oefeningen. Neitiid naam it pro-

vinsjale of lokale karakter fan syn stikken ek ta.       

 Yn dit stik wol ik foar de jierren fjirtich fan de njoggentjinde ieu de politike 

rûnte om Posthumus yn Dokkum en benammen Westdongeradiel hinne sketse, 

mear yn it bysûnder noch dy yn Holwert en Ternaard, en ek syn plak dêryn. It 

sil bliken dwaan dat er yn dat fermidden doe in skoftlang wjerklank fûn hat. Ik 

doch dat foaral op grûn fan twa boarnen. De iene is de yntekenlist op Posthu-

mus syn Shakespeare-oersetting As jiemme it lije meije út 1842, de oare in út-

treksel fan ds. J.J Kalma út in hânskrift Levensherinneringen fan Harmanus 

Boekhout Klaasesz. Mei dat lêste is it in bytsje oppassen. It hânskrift sels is net 

te finen.
1
 Yn Kalma syn úttreksel komt Posthumus in soad foar, om net te siz-

zen dat de kontakten fan Klaasesz mei him sintraal steane. Dat kin wolris kom-

me omdat Kalma it foar ‛t neist krekt om Posthumus makke hat. Hy wie 

dwaande mei in biografy fan Posthumus. It úttreksel sit ek by syn oantekens 

oer Posthumus. Der kin dus in sekere fertekening yn sitte. Dat nimt fansels net 

wei dat it in belangrike boarne foar ús kennis fan Posthumus syn politike yn-

floed bliuwt. 

 Frjemd genôch is dat fermidden by myn witten noch net beskreaun en sels 

net synjalearre. It liket foar dy tiid yn Fryslân in ier foarbyld fan frysksinni-

                                                           

1. Der wurdt wol tocht dat it hânskrift mei de Slach om Arnhim weirekke is (meid. Gosse 

Blom). Kalma hat it úttreksel (op Tresoar) yn 1943 makke, doe’t er dwaande wie mei in 

breed opsette biografy fan Posthumus. Dy is net fierder kommen as in torso, ek yn hân-

skrift, en ek yn dy neilittenskip. Ut in foarriedige ynhâldsopjefte docht bliken dat er in 

soad omtinken oan liberale aspekten jaan wollen hie.  

gens en politike liberalens. Soks kin men al wat opmeitsje út Wumkes syn stik 

“In Frysk notaris by Mr. Thorbecke” yn Paden II. Dat giet oer Harmanus 

Boekhout Klaasesz fan Ternaard.
2
 Allinnich op it Bildt is wat ferlykbers oan 

de hân. Dêr is it de skoalmaster en dichter Wopke de Jong (1799-1852) fan 

Sint Jabik, dy’t lykas Posthumus politike stikken publisearret. Yn bepaalde op-

sichten docht de sitewaasje ek tinken oan dy op de Grinzer klaai, sa’t dy be-

skreaun wurdt yn Boer en heer fan IJnte Botke. Ek noardlik fan Dokkum wie 

der al ier in konsintraasje fan liberale grutte boeren.  

 Ik behein my ta de politike kant. Soe it ek oer it Frysk gean, dan soe op it 

Fryske elemint yn de ôfdieling Westdongeradiel fan de Fryske Maatskippij 

foar lânbou wiisd wurde kinne.
3
 Boekhout Klaasesz hold dêr yn 1861 in lêzing 

yn it Frysk oer de boerestân en letter waard Waling Dykstra dêr in wurdearre 

sprekker. Dy waard hjir yn 1861 út Frjentsjer wei hinne helle. Jilles Klaasesz 

soe in bekend Frysk skriuwer wurde. Ien fan syn earste Fryske gedichten sil it 

ôfskiedsfers foar syn Ternaarder freon en sweager Jaap van Peyma wêze, doe’t 

dy yn 1849 mei húshâlding en al en mei syn heit Woarp van Peyma nei Amea-

rika ferhuze.
4
 It is mei oare gedichten fan him opnommen yn it Nij Frysk Lie-

teboek en dêr hat it lang stân holden. Te neamen binne ek T.E. Halbertsma, 

dy’t yn 1869 skoalmaster yn Ternaard waard, en Liuwe Halbertsma, dy’t yn 

1850 even menniste dûmny yn Holwert c.a. west hat. Posthumus hat noch in 

ferslach fan syn yntree publisearre yn de Provinciale Friesche Courant. Hy 

prize de gearwurking tusken herfoarmen en mennisten.
5
 L.C. Murray Bakker, 

dy’t fan 1836 oant 1842 te Dokkum wenne en op ‛e latynske skoalle gong, hat 

hjir grif ek syn niget oan it Frysk fersterke, as er it dêr al net skipe hat.
6
  

 

It fermidden 

 

Ik begjin mei it fermidden te sketsen en nim as útgongspunt de yntekenlist 

op Posthumus syn Shakespeare-oersetting As jiemme it lije meije út 1842. 

Dêr stean navenant in hiele protte lju út Dokkum en omkriten yn. Dat is fan-

sels ek gjin wûnder, want de útjouwer wie in Dokkumer, Dirk Meindersma. 

It is wol mooglik dat Posthumus sels it initiatyf ta yntekening nommen hat. 

It is teminsten bekend dat er it boek sûnder skea fan de útjouwer útjaan 

                                                           

2. It stik fan Wumkes is ek basearre op it hânskrift Levensherinneringen fan Klaasesz.  

3. Friesch landbouwblad 24 sept. 1952, 68.  

4. “Farwol,” publisearre yn Swanneblommen 1856.  

5. PFC 21 april 1850: “Verblijdend teeken van onzen tijd.” 

6. Cf. Faber 2003, 69-74 en 108-112. 

woe.
7
 Mar hoe’t dat ek west hat, de lju dy’t yntekene hawwe, sil men wol 

fan oannimme meie dat se him tagedien west hawwe. Dat jildt grif foar dy 

út syn eigen gea, út Waaksens, Holwert en Ternaard dus. Fjirtjin komme út 

Dokkum en ek noch ien út Ealsum, trije út Ie, trije út Easternijtsjerk, twa út 

Nes, trije út Ternaard, seis út Holwert en ien út Waaksens.  

 Benammen de yntekeners út Holwert en Ternaard kinne wy fan neigean 

dat se ta de goeie kunden fan Posthumus hearden. Dy kaam sels fan Ter-

naard en wenne letter te Waaksens fuort by Holwert. Ear’t ik se neam en 

neier besjoch, wol ik earst noch ien út Dokkum neame dêr’t fan bekend is 

dat er kontakt mei Posthumus hie. Dat is de rektor fan de latynske skoalle, 

dr. Johannes Henricus Warren (1809-1853), dy’t Posthumus yn noaten by 

syn As jiemme it lije meije (1842) syn freon neamt. Hy stie sûnt 1833 yn 

Dokkum. Warren troude yn 1844 mei Wytske Fockema.
8
 Har neef, advokaat 

en riedslid mr. Johannes Fockema Ynsosn út Dokkum, tekene ek op it boek 

yn. Hy wie yn 1839 troud mei Saapke van Kleffens.
9
  

 En ek in oare Dokkumer dy’t yntekene, is noch fan belang om te neamen, 

omdat wy troch him ek witte dat it Dokkumer fermidden net losstie fan dat 

om Holwert en Ternaard hinne. Dat is Isaac ter Bruggen Hugenholtz (1801-

1871). Ter Bruggen Hugenholtz, in echte Thorbeckiaan, waard yn 1849 yn 

de Twadde Keamer keazen. It wie in freon fan Harmanus Boekhout Klaa-

sesz út Ternaard, dy’t dêr de foarman fan de liberalen waard, sa’t noch bli-

ken dwaan sil.
10

 Ter Bruggen Hugenholtz syn frou Henrica wie ek in Focke-

ma, in nicht fan de beide foarigen. Eelco Verwijs wie in soan fan har suster 

Trijntje, dy’t troud wie mei ds. Adriaan Verwijs. Hugenholtz wie dus in om-

ke fan him. Wy sille noch sjen dat Verwijs yn 1865 redakteur fan de liberale 

Provinciale Friesche Courant waard.  

 Warren, Johannes Fockema en Ter Bruggen Hugenholtz wienen alle trije 

omkesizzers fan Daam Fockema (1771-1855), de bekende dwarse Fryske 

parlementariër en lettere rjochtshistoarikus.
11

 Allinnich al om dy famyljere-

laasjes moat Fockema wol in soad ynfloed hân hawwe op de opkommende 

liberalen om Dokkum hinne. Wy hoege dêr trouwens ek net nei te rieden. 

Posthumus brocht him oan de ein fan syn Een woord ter opwekking van den 

                                                           

7. Posthumus yn in brief fan 28 aug. 1841 oan Joast Halbertsma; 6185 Hs, Tresoar.  

8. Sy wie fan memmekant in nicht fan de heit fan François HaverSchmidt.  

9. Genealogyske gegevens binne foar de Harinxma’s ûntliend oan Nederland’s Adelsboek 

1994; foar de Fockema’s oan Nederland’s Patriciaat 1963 en oars oan de website fan 

Tresoar. 

10. Wumkes 1934, 194 en 296.   

11. Sjoch oer de federalist Fockema en syn plak yn de opposysje: Van Zanten 2004, passim.  

volksgeest (1840) lof as de man dy’t op it steatstoniel de striid tsjin it kwea-

de folholden hie oant syn gewisse him sein hie dat er dêr nutteleas wurden 

wie.
12

 Boekhout Klaasesz ferklearre yn de wurden fan Kalma dat er in fer-

earder fan “de earlike” Fockema wie,
13

 dy’t yn 1822 warskôge hie tsjin it 

saneamde Amortisaasjesyndikaat. By it sanearen fan de steatsskulden waard 

it yn 1840 opheven. Klaasesz skriuwt ek dat er yn persoanlik kontakt mei 

Fockema kommen wie en dat mei de komst fan minister Van Hall yn 1843 

bliken dien hie dat Fockema gelyk hân hie. Herfoarming waard doe neffens 

Klaasesz easke en ministeriële ferantwurdlikheid. En doe’t de Dokkumer li-

beralen mei oaren rûnom út Fryslân wei yn 1848 yn Ljouwert ta in kar foar 

gaadlike kandidaten foar de Twadde Keamer kamen, woenen guodden 

Fockema nei foaren skowe, ek al hie er fantefoaren al sein dat er net woe.
14

 

It liket my dêrom ta dat Fockema it “geheim” achter it liberale bolwurk yn 

Dokkum en Westdongeradiel is.       

 Fockema hie fan 1822 oant 1834 yn de Twadde Keamer sitten en dêr 

heard by wat de finansjele opposysje neamd wurdt. Syn Proeven betrekke-

lijk de staats-huishouding in Nederland (1834) is de tekst fan syn lêste rede 

yn de Keamer. Dy giet oer de begrutting foar 1834. As âld federalist, sa 

skriuwt Albartus Telting yn syn libbensberjocht, wie er in fijân fan sintrali-

saasje. Sintralisaasje late mar ta dingen as it ynkoartsjen fan de húshâldlike 

frijheid fan provinsje- en gemeente-bestjoeren, fermeardering fan útjeften en 

burokraty.
15

 Sels sei er yn 1840 dat syn stúdzje fan de Fryske rjochts-

skiednis him de wierheid fan it wurd fan Cicero befestige hie: jild noch 

keapsucht, mar tefredenheid mei jins eigen is de grutste en meast wisse 

rykdom.
16

 

 Fockema syn liberalens gong tink net folle fierder as it eigenbelang fan 

de boargerstân dêr’t er ta hearde, en dy’t no einlik nei safolle jier wolris siz-

zenskip yn steat en bestjoer hawwe woe. It wie neffens him troch de tiden 

hinne altyd de hegerein fan foarst, adel, geastlikheid en oare heechpleatsten 

dy’t oan de folksmennichte frijheden tastie om de ynfloed fan de oaren te 

                                                           

12. Posthumus, Een woord ter opwekking van den volksgeest (1840) 24-26. 

13. De oanhellingstekens steane yn it úttreksel fan Kalma; Klaasesz sil it wurd dus brûkt 

hawwe.  

14. PFC 5 nov. 1848.  

15. Telting 1856. 

16. “Non esse cupidum pecunia est, non esse emacem vectigal est, contentum vero suis re-

bus esse maximæ sunt certissimæque divitiæ.” Dizze wurden (Paradoxa 6,3) brûkte er 

as motto foar it twadde diel fan syn Schetsen van de Friesche geschiedenis (1840). Tel-

ting helle se ek oan yn syn libbensberjocht.  

beheinen en sels de macht te hâlden. Ut dy frijheden ûntstie dan rykdom, 

dêrút weelde en dat wie wer de boarne fan ûntefredenheid, gebrek en ûn-

rêst.
17

 Dit stânpunt kaam der op del dat de macht fan dy hegerein brutsen 

wurde moast om de middelstân dêryn diele litte te kinnen.  

 Ik tink net dat Fockema dêrom op ien heap smiten wurde kin mei de fi-

nansjele opposysje dêr’t Drentje it oer hat as er dy lykstelt mei de Amster-

damske hannelselite, ek al net omdat dy neffens him de represintaasje fan de 

brede middenklasse net folle ynteressearre. Hy foeget dêr trouwens oan ta 

dat in gearhingjende stúdzje nei dat politike netwurk spitigernôch ûnt-

brekt.
18

 

 It liberalisme fan Fockema en oare Friezen wie net yn it lêste plak in 

striid tsjin Haachsk sintralisme, dat eigen emansipaasje opkearde. Der siet 

mei oare wurden in Frysk tintsje oan syn politike plakbepaling. It Frysk wie 

de taal fan de âlde deeglikheid. Syn ôfskie fan de Keamer besleat er yn it 

foaropwurd fan syn Proeven betrekkelijk de staats-huishouding yn it Frysk 

mei de wurden: “It moat soa wæsene,” en foar it Frysk Genoatskip hold er 

de hjerst nei syn weromkear út Den Haach in lêzing oer it Frysk, dêr’t er yn 

pleite foar learboekjes foar it Frysk en foar Fryske lêsboekjes foar de legere 

skoallen.
19

    

 Yn ferbân mei Posthumus, dy’t foar in freon fan de Belgen holden waard, 

is yn it bysûnder noch fan belang te neamen dat Fockema dat oant op in 

hichte ek wie. Hoewol’t er de opstân feroardiele, hie er wol begryp foar har 

ferset en fûn er dat ek yn Noard-Nederlân ferset tsjin de regearing nedich 

wie. Dat skreau er, sij it ûnder pseudonym, midden yn de earste konster-

naasje fan de opstân op 14 septimber 1830 yn de Ljouwerter krante.
20

 

 Dan no de yntekeners út Holwert. Dat wienen grytman Johan Sippo baron 

van Harinxma thoe Slooten (1802-1852); syn broer, plakferfangend kanton-

rjochter Pieter A.V. baron van Harinxma thoe Slooten (1812-1885); de menis 

                                                           

17. Fockema, Herinneringen bij opkomende gedachten (1831) 6. 

18. Drentje 2004, 358-359 en 593 (noat 178). 

19. Fockema, Proeven van taal- en geschiedkunde (1836) 12. Cf. Folkertsma, Stavering 

(1974) 124. Net by Feitsma, Frysk ûnderwiis (1979). Dy boekjes soe it Genoatskip út-

jaan moatte. It befoarderjen fan it Frysk waard alteast troch guodden dus noch altyd in 

taak fan it Genoatskip fûn. Fockema wie sels bestjoerslid. Sjoch foar de (troch Jensma 

yn syn “Om de erfenis van Friso” (2002) bestriden) Frysksinnigens fan it iere Genoat-

skip: Breuker, Friesch Genootschap (1980). 

20. Mooij 1980, 245. De LC ûnthulde it pseudonym op 10 maaie 1831 (Mooij 1980, 261). 

Sels hie er dat al dien yn de foarrede fan 23 febr. 1831 fan syn Herinneringen bij opko-

mende gedachten (1831) 3. 

te assessor en boer Abe Pieters Hiddema (1781-1855); de meniste dûmny Mar-

ten Martens (1773-1852); de herfoarme dûmny G.R. Wieringa (dy’t yn 1859 

de lykpreek hold) en notaris en riedslid Biense Ypma. De yntekeners út Ter-

naard wienen dokter Reinder de Boer (1809-1845); sekretaris fan West-

dongeradiel Jan Klaasesz (ca. 1773-1856); en boer, riedslid en sûnt 1837 as-

sessor fan Westdongeradiel, lid fan de Provinsjale Kommisje fan lânbou, lid 

fan it Dyksbestjoer fan Westdongeradiel te Ternaard en fan it Polderbestjoer 

foar Westdongeradiel, broeder yn de oarder fan de Nederlânske liuw en swea-

ger fan Posthumus, Woarp van Peyma (1796-1881).
21

 Op Wieringa, Martens 

en De Boer nei wienen it dus allegearre lju út it iepenbier bestjoer fan West-

dongeradiel. De man mei it measte gesach, te oardieljen oan al syn funksjes, li-

ket Peyma west te hawwen.
22

 

 Wy geane wat neier op de kontakten fan Posthumus mei dizze yntekeners 

yn, foarsafier’t wy fan dy kontakten teminsten wat witte. Posthumus hie syn 

kommen by de Harinxma’s op Tjessens te Holwert, dat healwei Waaksens 

fuort by him wie. By de promoasje yn 1830 fan Maurits Pico Diederik (1804-

1876), in broer fan de beide Harinxma’s dy’t yntekenen, makke er in Frysk 

promoasjefers.
23

  

 Te Holwert wenne Marten Martens, dy’t meniste dûmny yn Holwert wie en 

skoalopsjenner. It wie in skoansoan fan ds. Brouwer, de ûnferjitlike freon fan 

Posthumus. Ek Martens wie in freon fan him.
24

 Te Holwert wenne ek Abe Pie-

ters Hiddema. Hiddema is fan oerlevere dat er op it hynder yn de buorren 

kaam en dat er skuon mei fiters en hoazzen mei klinken droech. Gjin gewoane 

boer dus, suver wat in hearskip, liket it wol.
25

 Omdat er assessor wie, hat er 

fansels in protte mei grytman Harinxma te krijen hân. Dy wie yn funksje fan 

1825 oant 1849. Mooglik hawwe Posthumus en hy elkoar sa neier kennen 

leard, mar as assessor wie Hiddema ek in kollega fan Woarp van Peyma, en 

dat kin ek in bân mei Posthumus jûn hawwe. Peyma en Hiddema wienen beide 

fuort yn 1815 yn de rie kommen en wienen ek jierren lang beide assessor. Hid-

dema waard it yn 1831 en bleau it oant 1848,  Peyma yn 1836  en  bleau it oant  

                                                           

21. Oanfoljende gegevens út de Provinciaal almanak van Vriesland voor het jaar 1847.  

22. Ut Waaksens sels, dêr’t Posthumus wenne, wie ien yntekener, de lânbouwer Harmen 

Annes Martens (ca. 1803-1872).  

23. Sjoch Wumkes 1943, 461-465. 

24. Cf. Posthumus yn syn ed. fan Martens, Nagelaten gedichten (1854) VII-VIII.  

25. Der is in rymke op him oerlevere: Abe Pieters draacht skuon mei fiters/ en hoazzen 

mei klinken,/dat binne Abe Pieters syn flinken (meid. fan Wâtse Piters Hiddema te 

Frjentsjer).   

er yn 1849 nei Amearika gong. Ek in oare Holwerter, notaris Ypma, wie rieds-

lid. Hy siet fan 1836 oant 1850 yn de rie.
26

  

 Yn Ternaard wennen de Klaasesz’en. De heit, dy’t yntekene, wie neist se-

kretaris fan Westdongeradiel ek notaris. Soan Harmanus (1810-1876) folge 

him yn 1835 as notaris op. Jilles (1822-1897), de oare soan, waard yn 1846, ek 

as opfolger fan syn heit, sekretaris en soe letter (yn 1862) boargemaster fan 

Westdongeradiel wurde.
27

 Ien fan de bern fan Peyma, Jaap, wie yn 1841 troud 

mei Jetske Klaasesz, in suster fan de beide bruorren.
28

  

 Neffens eigen sizzen rekke Harmanus fia dokter Reinder de Boer mei Pey-

ma, en sa ek mei Posthumus yn ‛e kunde.
29

 Hy wie ek sawat like âld as hy. Ein 

1840 waard De Boer widner en sels stoar er ein 1845, 36 jier âld. Harmanus 

hat net troud west. Peyma, ek fan Ternaard, wie in sweager fan Posthumus. Hy 

wie yn 1815 mei in suster fan Posthumus troud. Hy wie grut boer op Gerrolt-

sma, oant er yn 1849, net lang nei de dea fan syn frou, mei syn troude bern en 

oaren nei Amearika ferhuze.
30

 Ek Posthumus syn âlden wienen grut boer en 

wennen yn Ternaard (op Feyma). By de beskriuwing yn 1812 hearden se ta de 

seishûndert ryksten yn Fryslân. 

 Wat Peyma en Posthumus yn it politike bûn, wie itselde ferset tsjin de ke-

ning dat wy niis by Fockema ek al tsjinkamen, it ferset tsjin in yn har eagen 

jildferslinende oerheid. Posthumus liket fan de twa yn dit stik fan saken de 

foarstap nommen te hawwen. Peyma hold him mear dwaande mei natuerwit-

tenskiplike fernijingen op it gebiet fan lânbou en dikebou. Yn syn jonge jierren 

hie er him tige op meganika útlein. In elektrisearmasine, dy’t er sels makke 

hie, witte wy fan dat er dy begjin 1824 of wat earder oan in freon ferkocht en 

yn 1827 rekke er yn ‛e kunde mei Arjen Roelofs, oer wa’t er yn 1829 in lib-

bensberjocht útjoech.
31

 Mooglik hat er al ier ek kontakt hân mei de lânbou-

fernijers Teenstra op it Rûgesân ûnder Oldehove. Jierren letter soe er oan in 

pakesizzer fan Douwe Martens Teenstra skriuwe oer syn besite oan it 

                                                           

26. Gegevens oer de jierren dat hy, Peyma en Hiddema yn de rie sieten, binne ûntliend oan 

in hânskrift fan H. Sannes oer leden fan gritenij- en letter gemeenterieden yn Fryslân 

(Fryske Akademy). 

27. Oer him, foaral as sekretaris en boargemaster, wat yn Keikes 1968, 57-62 (mei tank 

oan Oebele Vries foar de ferwizing).   

28. Ut dit fermiddden komme ek de âlden fan Sjoukje Maria Diderika Bokma de Boer 

(Nynke van Hichtum, dus). Har mem wie in suster fan Jilles en Harmanus Klaasesz.  

29. Uttreksel Kalma út: H.B. Klaasesz, Levensherinneringen (neilittenskip Kalma, Tre-

soar).  

30. Swart 1984, 87, 92. 

31. Oer de elektrisearmasine skriuwt er yn in brief fan 3 april 1824 oan prof. Th. van 

Swinderen te Grins (17 Ci, UB UvA). 

Rûgesân, “dat voor mij altijd belangrijk oord (…), ‛t welk zulke doorslaande 

blijken van ondernemingsgeest en schranderheid (…) ten allen tijde nog kan 

en zal aanwijzen.”
32

 

 

Posthumus as ‘politikus’ oant 1840  

 

Ear’t ik op syn rol yn de liberale beweging kom, wol ik besykje wat te sizzen 

oer de fraach wat Posthumus polityk sjoen foar in man wie. Halbertsma teke-

net him as in echte Fries, ien foaral dy’t uterst ûnôfhinklik fan karakter wie. As 

sadanich pleatst er him yn in lange tradysje fan selsbewuste bouboeren en har 

frijsinnige dûmnys. Men kin dêroan tafoegje dat Fryslân en it Frysk foar Post-

humus universele wearden wienen. De Frânske revolúsje en Amearika wienen 

ljochtsjende foarbylden. Erfsûnde bestie neffens him net, hy leaude ûnbetinge 

yn de foarútgong. Wy seagen it mei Piebenga al by de Apokryphen, mar desel-

de ideeën binne ek op oare plakken yn syn wurk te finen, bygelyks yn de foar-

rede op syn oersetting út de Pensées sur la religion fan Blaise Pascal. Mei dat 

boek út 1839 woe er, sa skriuwt er, yn de betizing fan de tiid, dy’t swier is fan 

“hoogst belangrijke hervormingen en eene geheele wedergeboorte des maat-

schappelijken en geestelijken levens” wize op de trochgeande ûntwikkeling, 

sa’t dy troch Gods foarsjennichheid bepaald wurdt. Markante punten yn dy 

trochgeande foarútgong wienen neffens him de komst fan Kristus op ierde, de 

herfoarming yn de sechstjinde ieu en de Frânske revolúsje.
33

 Dizze gedachten 

sil er dield hawwe mei ds. Petrus Brouwer (1749-1830), dy’t fan 1772 oant 

1828 te Blije en Hegebeintum stie en oer wa’t er in ta boek útgroeide betin-

kingsrede holden hat. As er op 1795 komt, seit er fan dizze Patriot dat dy ek 

letter fêsthold oan wat er ienkear as rjocht en wier oannommen hie.
34

 Foar 

Posthumus begong de eigen tiid gewoan by 1795.
35

   

 Wat dat idee fan foarútgong oangiet, hat Posthumus de tiid ek wol mei hân. 

Yn syn opgroeien kaam parallel mei de opkomst fan nasjonale kultueren yn 

hiel Europa it besef fan in eigen, selsstannige Fryske folksmienskip sterk nei 

foaren. Dat wie al begongen yn de tiid fan Loadewyk Napoleon en it sette 

troch doe’t Humalda yn 1815 gûverneur wurden wie. Net allinnich waarden 

                                                           

32. Botke 2002, 203. Botke merkt op dat Peyma en Douwe Martens in soad fan elkoar hie-

nen.  

33. Posthumus, Gedachten van Blaise Pascal over den mensch (1839) IV.  

34. Posthumus, Leerrede ter gedachtenis van ds. P. Brouwer (1831) 18. 

35. Posthumus, De natuur en bestemming der kerkelijke, vooral pastorie-goederen (1855) 

42.  

der noch folle mear âldere teksten en rjochtsboarnen útjûn (dat wie om 1770 

hinne al begongen), mar no waard de folkskrêft ek fersterke mei eigen feesten, 

oft it no hurdriderijen of nasjonale ûnderwiisfeesten wienen, en kamen der ek 

plannen foar dingen as in eigen museum, in eigen skiednis en ûnderwiis yn de 

eigen taal op de legere skoallen.
36

 Dat soe allegearre útrinne op de Beweging 

fan 1822 yn de Fryske literatuer en it oprjochtsjen fan it Frysk Genoatskip yn 

1827. Posthumus wie by beide mei fan de earsten. 

 Sa koenen de liberalen him as in paadwizer sjen. Van der Zwaag skriuwt 

dat “vele zijner begrippen, waarin voor 1830 nog slechts zeer weinigen deel-

den, of die althans door slechts zeer weinigen werden uitgesproken, zoo op 

staatkundig als kerkelijk en godsdienstig gebied, na 1838 en vooral na 1848 

het eigendom van velen geworden zijn, en luide worden verkondigd”
37

 en Hal-

bertsma wiist op syn bar in by útstek liberale ynfloed op de ideeën fan Posthu-

mus oan, as er seit dat er Jeremy Bentham folge: “ik verbeeld mij, dat de wijs-

geerige beginselen van Bowring, als leerling van Bentham, wel eenigen in-

vloed op de volgende rigting van Posthumus geoefend zullen hebben.[…] Het 

vraagstuk, wat Bentham zich voorstelde, was: het grootste geluk voor het 

grootste getal menschen.”
38

 Bowring, letter sekretaris fan Bentham, hie yn ok-

tober  1828 in pear dagen by him útfanhûze om Fryslân en it Frysk better ken-

nen te learen. Bowring soe in pear jier letter foar it goed rjocht fan de Belgen 

opkomme om har ôf te skieden. Mei Bowring dielde Posthumus it leauwen yn 

foarútgong. Boppe in gedicht foar him sette er as motto: “Al wat moude in wat 

wrâd iz, rint ijn ien ijvige ring roon. Mar, frjuen, uus geast giet lans ien rjuecht 

paad foaruut. Hâd’ wij det fest.”
39

  

 Posthumus syn politike aktiviteit oppenearret him foar it earst yn 1831. De 

Belgyske opstân lei doe de graanmerk fierhinne stil en ekstra belesting waard 

oplein om it delslaan fan de opstân te finansieren. Hy skreau doe in fûle bro-

sjuere tsjin de kening, dy’t er ynklaaide as in hulde oan de Fryske ôffurdige 

M.P.D. baron van Sytzama. Dy hie yn de Steaten Generaal tsjin dy belesting 

west, wat Posthumus yn de titel in “ronde en moedige verdediging van regt en 

waarheid” neamde. De besprekker G.R.W. te H. yn de Leeuwarder Courant 

                                                           

36. It europeeske karakter fan in ier-njoggentjinde-ieuske nasjonale kultuer as de Fryske 

blykt goed út it ferlykjend oersjoch (the grid) dat Joep Leerssen makket op www. 

hum.uva.nl/philology   

37. Van der Zwaag 1862, 294. 

38. Halbertsma 1862, 235, 236. Under it haadredakteurskip fan Bowring ferskynden 

tusken 1838 en 1843 The Works of Jeremy Bentham yn alve dielen. Hy wurdt sjoen as 

utilitarist en pleitbesoarger fan de representative demokraty (cf. Kossmann 1992, 11).   

39. Autograaf yn in eks. fan Posthumus syn Prieuwcke (1824), Tresoar.  

wie it wakker mei Posthumus iens. Dat sil ds. Wieringa west hawwe, in freon 

en kollega fan him út Holwert. Mar Jacob van Leeuwen skreau oan Halbert-

sma dat Sytzama ferstannige Friezen net langer foldie en yn de Vaderlandsche 

Letter-oefeningen waard de brosjuere oproerich neamd.
40

 Ek syn beide oare 

publikaasjes út 1831 waarden yn Nederlânske tydskriften min ûntfongen. Dat 

wienen de Leerrede ter gedachtenis van ds. P. Brouwer en de Brief over eeni-

ge gebreken en misbruiken in ons Hervormd kerkbestuur en wetgeving. Hef-

tich, oanmatigjend, ûngepast, tige ûngelegen en ûnfoarsichtich hjitten se.
41

   

 Dochs wie Posthumus bepaald net in ienling. Op ‛e klaai fan Grinslân 

kamen de grutte boeren ek yn ferset. Ien fan de oanfierders wie Klaas Jans 

Beukema fan Zuurdyk. Dy waard tsjin it sin fan de boargemaster fan Leens it 

oare jiers yn de ried keazen en talitten. Peyma en Posthumus sille grif kontakt 

hân hawwe mei Beukema. Beukema ferfear yn 1835 mei om syn ôfgriis fan de 

polityk fan Willem I nei Amearika.
42

 Mooglik hawwe se elkoar yn 1846-47 

troffen, doe’t Beukema even yn ús lân werom wie. Klaasesz skriuwt teminsten 

yn syn Levensherinneringen dat Peyma doe ûnder ynfloed fan Beukema 

foarstanner fan lânferhúzjen waard. En Posthumus publisearre yn 1846 in 

brosjuere wêr’t er emigraasje fan arbeiders nei Amearika yn foarstiet
43

 en 

droech it oare jiers syn Levensgeschiedenis van Ma-ka-tai-me-sche-kia-kiak, of 

Zwarte havik, opperhoofd van den stam der Sac-Indianen in Noord-Amerika, 

in fertaling út it Ingelsk, oan him op mei de wurden: “Mijnen vriend K.Jz. 

Beukema burger der Verenigde Staten van Noord-Amerika, waar regtvaardig-

heid en vrijheid haren tempel hebben en het volksgeluk zich voorspoedig ont-

wikkelt en opbloeit, wordt dit werkje met hoogachting opgedragen.” 

 Lykas Botke yn Grinslân konstatearret, kin men ek hjir om Holwert en Ter-

naard hinne sizze dat it ferset kaam fan de bern fan de grutte boeren dy’t yn 

1795 de kant fan de revolúsje keazen hienen en doe feroaring wollen hienen.
44

 

Trouwens, der wurdt no algemien sjoen dat de liberalen yn har stribjen nei de 

                                                           

40. Leeuwarder Courant 8 maart 1831; brief fan Van Leeuwen fan 28 jannewaris 1831, 

Tresoar, samling brieven Joast Halbertsma. Halbertsma hat it lykwols grif mei Posthu-

mus iens west. Cf. Breuker 2003, 68 oer Halbertsma syn beswieren tsjin de kening. Dy 

oppenearje har ek hiel sterk sûnt 1830.  

41. Ik ûntlien dizze typearringen oan oantekeningen fan J.J. Kalma út dy resinsjes yn in 

eksimplaar fan de Leerrede dat fan him west hat (091-405, Tresoar) en oan it materiaal 

dat er foar de yn noat 1 neamde biografy sammele hat.   

42. Botke 2002, 306-307.    

43. Sjoch oer dy brosjuere Swart 1984, 85-86.   

44. Botke 2002, 297.  

emansipaasje fan de middengroepen de fuortsetters wienen fan de Patriotten.
45

 

Thorbecke sels fette de pearioade 1780-1848 ek as in ienheid op.
46

     

 

Posthumus as polityk liedsman 

Van der Zwaag skriuwt dat Posthumus nei 1838 byfal begong te krijen. Hy 

seit fierder net hoe en wat, mar dy byfal moat kommen wêze fan de kant fan 

de jonge Klaasesz’en, dy’t wol holden wurde meie foar de gongmakkers fan 

de liberale polityk yn Holwert en Ternaard. As sintrale figuer yn it liberale fer-

midden dêr’t Posthumus in skoftlang in rol yn spile hat, moat Harmanus Boek-

hout Klaasesz sjoen wurde. Dy hat sels sein dat er yn it politike oan de freon-

skip mei Posthumus (en Peyma) in soad te tankjen hie.
47

  

 Wannear’t it kontakt tusken Klaasesz, Peyma en Posthumus krekt ûntstien 

is, wurdt net rjocht dúdlik út de úttreksels fan Wumkes en Kalma. Klaasesz hie 

earder, sa skreau er, net folle fan Posthumus syn ideeën hawwe moatten. Post-

humus soe ûnder ynfloed fan John Bowring stien hawwe. Bowring syn brieven 

wienen “ûnnederlânsk”. Mar no krige Bowring gelyk, dat der mear publisiteit 

nedich wie en dat it folk wekker skodde wurde moast.
48

 Wy sille net fier mis 

wêze as wy dy feroaring by Klaasesz yn ferbân bringe mei Posthumus syn pu-

blisistyske aktiviteiten yn 1839 en 1840. Neffens Klaasesz hienen se it net al-

linnich oer polityk, mar ek oer teology en godstsjinst. Strauss’ Das Leben Jesu 

wie útkommen en mocht net oerset wurde.
49

 Ek Zschokke en Bretschneider 

waarden lêzen. It wie de tiid fan de “oefeningen”. De regearing gong se tsjin, 

mar grytman Harinxma die net oan de ferfolging mei. Oant safier Klaasesz. It 

gefal wol no dat Posthumus yn 1839 oer Strauss skreau.
50

 Dêrmei wurdt in da-

tearring fan de earste kontakten op 1839-40 tige oannimlik. 

                                                           

45. Sjoch foar it patriottisme yn Holwert en Ternaard bygelyks it kaartsje fan 

wapenkorpsen yn Fryslân yn Breuker 1987, 68. Ik meitsje fan de gelegenheid gebrûk 

om te sizzen dat Nes dêr by fersin op Amelân tekene is; it giet om Nes yn Westdonge-

radiel.   

46. Drentje 2004, 277-278.  

47. Neffens it úttreksel fan Kalma út Levensherinneringen.  

48. Klaasesz sil hjir doele op ien fan de brieven fan Bowring, te sizzen dy fan 31 augustus 

1828 (ed. Telting 88-95). Dy giet oer de steatsfinansiën. Oft de saakkundige dy’t Tel-

ting (95) yn in noat oanhellet, miskyn Fockema is? Dy is it oars net iens mei Bowring 

syn foarstelling fan saken op finansieel gebiet.  

49. Earste printinge 1835, fjirde 1840.  

50. Yn Posthumus, Gedachten van Blaise Pascal (1839) VIII. 

 Der is noch wat dat op feroaringen om 1839-40 hinne wiist. Klaasesz neamt 

ek Peyma as er it hat oer syn kontakten mei Posthumus. Peyma syn polityk ak-

tivisme no blykt foarsafier’t bekend is, foar it earst wat fan yn 1840. Hy lies 

doe it Contract social fan Rousseau en woe Louis Say syn Principales causes 

de la richesse ou de la misère des peuples et des particuliers (1818) oersette.
51

 

As it wier wêze soe dat Posthumus yndied yn 1839 gehoar fûn hat yn in rûnte 

fan jonge minsken dy’t yn polityk ynteressearre wienen, dan kinne op syn bar 

syn eigen politike útlittingen út 1840 dêr wol wer ris in reaksje op wêze. Dat 

jiers liet er him yn twa publikaasjes dúdlik yn liberale sin út. Sûnt 1831 hie er 

neat polityks skreaun, sa’t er sels seit yn ien fan dy beide, Een woord ter op-

wekking van den volksgeest in het zwijgend Friesland.
52

 Piebenga neamt him, 

sa seagen wy, op grûn fan it oare boek fan dat jiers, de Apokryphen, in liberaal, 

omdat er foar rjochtstreekse ferkiezingen is. Dat wie doe yn 1840 wat nijs. 

Thorbecke wie doe noch net safier, dy gong om yn 1844,
53

 Donker Curtius 

wol, oan wa’t Posthumus syn Een Woord dan ek opdroech. It rjocht om te kie-

zen wol Posthumus takend hawwe oan it “pit der natie,” “opdat elk deele in de 

lusten, naarmate hij draagt in de lasten.” Wat him foaral dwars blykt te sitten, 

is de jildaristokraty, sa’t er dy neamt, dy’t it folk foar neat oars as pakezels 

hâldt en dy’t in oppassende boere-arbeider ta wanhoop bringt. En ek, dat wa’t 

dêr skande fan sprekt, útskeld wurdt foar jakobyn, Belg of oproerstichter.
54

 Is 

it net as hearre wy hjir de eardere Klaasesz?  

 Yn Een woord ter opwekking bepleite er útwreiding fan it kiesrjocht, 

rjochtstreekse keamerferkiezingen en politike ferantwurdlikens fan de minis-

ters oan de keamer.
55

 Hy droech it boek op oan Donker Curtius út Den Haach, 

in liberaal fan de earste oere. Dy hie dyselde ideeën ferkondige en dêrom sille 

dy fan Posthumus dan ek wol mei oan him taskreaun wurde meie. Yme Kuiper 

tinkt dat Posthumus syn boadskip yn it Woord fan in doelmjittiger en goedkea-

per bestjoer wjerklank yn Fryslân fûn hat en ûnderstelt sels ferbân mei de op-

rjochting yn 1842 fan it blêd fan de saneamde stelselmjittige liberalen, de Pro-

vinciale Friesche Courant.
56

 Fockema neamt er net, mar ik hâld it as it om yn-

floed en paadwizers giet, leaver op him. Posthumus hellet Fockema, sa’t wy al 

seagen, op dit punt yn it Woord ek oan. Oan de PFC hat Posthumus ek amper 
                                                           

51. Cf. Wumkes 1914, 171 nt. 1 en Swart 1984, 93, nt. 32. Ik gean op dit punt op har ôf.  

52. Posthumus, Een woord (1840) 1-2. 

53. Drentje 2004, 357. 

54. Posthumus, Apokryphen XVI, 123, 128, 130.  

55. Swart 1984, 80. 

56. Kuiper 1993, 310. 

mei wurke. Mooglik is hy de P. dy’t yn de earste jiergong it krekt ferskynde 

skoalboek oer de Geschiedenis van Vriesland fan F. Dykstra besprekt. Oan dat 

boek hat er wakker holpen, sa blykt út it foarwurd. Ek dêr is krityk yn op de 

regearing. Mar fierder steane der mar in pear bydragen fan him yn de 

jiergongen út de jierren fjirtich, dy’t ik allegearre trochnommen ha.  

 Se wienen der yn Waaksens en Ternaard oars wol ier by. It liberalisme wie 

fansels tenearsten noch mar yn syn begjin. It moast doe om 1840 hinne rûnom 

syn foarm noch fine en net elk dy’t him yn de jierren tritich foar herfoarmin-

gen útsprutsen hie, koe de rjochting folgje dêr’t it ûnder lieding fan Thorbecke 

de jierren dêrnei op tagong. Dat jildt grif net allinnich foar Posthumus. Mar 

noch gjin tsien jier nei dat earste begjin út 1840 wie der al gâns mear dúdlik-

heid kommen. Yn oktober 1848, fuort foar de Keamerferkiezingen, publisearre 

de Provinciale Friesche Courant de easken dy’t op in gearkomste fan liberalen 

út de hiele provinsje wei oan in kandidaat út har rûnte foar de Twadde Keamer 

steld waarden.
57

 De foarnaamste punten wienen neist soberheid en kontrôle: 

rjochtstreekse ferkiezingen mei in sa leech mooglike census; rûnom yn it lân 

gelikense gemeentebestjoeren; sa min mooglik sintralisaasje, en autonomy 

foar bestjoeren fan gemeente en provinsje; frijheid fan hannel, en yn it plak fan 

allerhande heffingen in evenredige belesting.  Dy autonomy kaam fansels te-

mjitte oan de beswieren bûten Hollân tsjin te fier geande sintralisaasje. Dat 

makke brede stipe foar Thorbecke mooglik.
58

 Posthumus hie op soks net sind, 

dy tocht net sa steatsrjochtlik, mar oars hie er yn syn Een Woord ter opwekking 

dan dochs mar hiel wat fan dy dingen ek al neamd. 

* 

Wy geane no, meast oan de hân fan Klaasesz syn oantekens, nei wat de rol fan 

Posthumus yn de liberale beweging by him yn de omkriten west hat. In oer-

sjoch fan de ûntjouwingen yn Fryslân as gehiel jout Yme Kuiper.
59

 Mei it oan-

treden fan it ministearje Van Hall waard it Klaasesz yn 1843 dúdlik dat Focke-

ma, Bowring en Posthumus gelyk hân hienen. Herfoarmingen wienen nedich, 

de ministers moasten ferantwurdlik wurde en der moast publisiteit komme om 

it folk wekker te skodzjen. Dat Posthumus doe wier ek ynfloed krige, soe ik 

                                                           

57. PFC 5 nov. 1848. De bewuste gearkomste waard holden op 25 oktober te Ljouwert. 

Der wienen in fyftich dielnimmers.  

58. It anti-Hollânske provinsjalisme wie ek ûnder de jonge liberalen yn Fryslân soms sterk. 

Dat spile bygelyks as it gong om nije grutte kosten as de ynfrastruktuer fan wegen en 

spoarwegen. Cf. it redaksjonele artikel “Provincalismus (en wereldburgers)” yn PFC 

19 aug. 1847.  

59. Kuiper 1998, 134-141.Yn syn rychje fan plakken en kriten dêr’t de oanhing fan it stel-

selmjittich liberalisme siet, ûntbrekt Westdongeradiel.  

ôfliede wolle út it feit dat er ein 1843 op ‛e nominaasje stie om lid te wurden 

fan de skoalkommisje fan de gritenij. Hy naam him foar him ris “over een en 

ander” hearre te litten, skreau er Joast Halbertsma.
60

 Oft dat ek bard is, soe 

miskyn yn de ferslaggen fan de gritenij werom te finen wêze.    

 Yn de Provinsjale Steaten waard it oare jier simmers mei 36 tsjin 10 stim-

men in útstel fan Gerrit Willems Wassenaar, J.S. van Harinxma thoe Slooten 

en S. van Heemstra oannommen om grûnwetswiziging te freegjen. Wassenaar 

wie de lieder fan de liberale beweging yn it Bildt,
61

 Harinxma, ús wol bekend 

as buorman en goeie kunde fan Posthumus, wie grytman fan Westdongeradiel 

en Heemstra fan Eastdongeradiel.
62

 

 Doe’t Van Hall yn 1845 de graanwet fan 1835 ôfskaffe woe, wat him net 

slagge, mar wat er doe tydlik die, kaam der yn oerlis mei Peyma en Posthumus 

ek brede aksje yn Westdongeradiel. Tegearre mei har belei Klaasesz yn Ter-

naard in gearkomste foar boeren. Ek de grytman wie der by. Klaasesz stie ûn-

derwilen yn kontakt mei mr. Jan van der Veen, ien fan de redakteuren fan de 

PFC. Posthumus lei in adres foar dêr’t om grûnwetswiziging yn frege waard 

en Peyma frege behâld fan de wet fan 1835, dy’t de lânbou beskerme. Ta de 

driuwfearren fan har rop om herfoarming hearde ek de grutte earmoede fan de 

jierren fjirtich, dy’t nei in djiptepunt groeide tusken 1845 en 1847. Wassenaar, 

Peyma en Posthumus kamen mei útstellen om der wat oan te dwaan troch it 

skeppen fan wurkgelegenheid mei ynpolderjen of troch lânferhúzjen.
63

     

 En dan komt it revolúsjejier 1848. De PFC waard foar de helte opkocht 

troch tweintich liberalen. Klaasesz waard mei J.G. van Blom en E.P. Brunger 

kommissaris. Alle trije wienen it notarissen, Van Blom yn Drachten en 

Brunger yn Froubuorren. De redaksje kaam yn hannen fan ds. A. Winkler 

Prins, mr. A.F. Jongstra en mr. J. van der Veen.
64

 Yn de PFC fan 4 juny 

skreaunen foarstanners fan rjochtstreekse ferkiezings dat se rûnom út de pro-

                                                           

60. Brief fan 23 des. 1843 yn 6185 Hs; Tresoar. Hy skriuwt dat er der foar’t neist yn komt. 

Oft dat ek bard  is, ha ’k net neigongen.  

61. Sannes 1956, 210-212, 217 e.f. 

62. Cf. Kuiper 1993, 313-314. It gefal makke in soad sensaasje yn Fryslân, want noch nea 

earder hie in provinsje sa’n adres oan de kening oanbean.   

63. Sannes 1956, 217-218 (1843); Peyma, Verslag over de aansluiting van Ameland aan 

den Vrieschen wal en de opslijking van het Wad (1845, 1846, publisearre 1850) en 

Posthumus, Over de al te groote armoede en verarming in Nederland, en de middelen 

daartegen (1846). 

64. Doe’t Jongstra en Van der Veen stoarn wienen en Winkler Prins net mear foldie, waard 

Eelco Verwijs redakteur (dat moat west hawwe yn 1865: cf. Huizinga, Polityk en be-

stjoer, 147, noat 10) en nei’t dy ophold, skreaunen de kommissarissen no en dan de 

haadartikels (úttreksel Kalma út Levensherinneringen).  

vinsje wei sûnt inkelde wiken gearkomsten yn Ljouwert holden en no nei bû-

ten kamen om op te roppen ta petysjonearjen. Yn it Bildt ferienigen de 

foarstanners har al rillegau sels yn de Vereeniging tot bevordering van her-

vorming zonder wanorde. Dy stjoerde op 1 july in adres oan de Twadde Kea-

mer.
65

  

 Mei it each op de oansteande ferkiezings publisearre Posthumus yn novim-

ber yn de PFC in pear stikken om de kiezers foar te ljochtsjen. It earste fan 5 

novimber begong mei de wurden: “Ja, er is eene Volksstem,” en dy folksstim-

me “is de stemme Gods.” Botte polityk is it stik net te neamen. Posthumus wie 

grif mear in man fan idealen as fan praktyske konsekwinsjes.
66

 In wike letter 

keazen de liberalen op har gearkomste yn Ljouwert har kandidaten foar de fer-

kiezings. Foar de Twadde Keamer wienen dat mr. A.F. Jongstra fan ‛t Hear-

renfean en Ter Bruggen Hugenholtz út Dokkum.
67

 Op 13 novimber waard ek 

yn Westdongeradiel in liberale boargerferiening oprjochte, dy’t al gau tritich 

leden hie.
68

 Yn guon stêden (it Hearrenfean en Drachten, net te ferjitten ek) 

wienen ek liberale kiesferienings.  

 Westdongeradiel foel mei Dokkum sels en Ferwerderadiel, Eastdongera-

diel, it Amelân, Skiermuontseach, Dantumadiel en Kollumerlân ûnder it kies-

distrikt Dokkum. Warren waard foarsitter en Klaasesz sekretaris fan de feriene 

liberale kiesferienings yn dat distrikt.
69

 Mr. B. Albarda fan Ljouwert waard 

keazen, nettsjinsteande in redaksjoneel artikel yn de PFC tsjin him en foar Ter 

Bruggen Hugenholtz, mar Albarda, dy’t yn mear distrikten keazen waard, loek 

him yn Dokkum werom en sa kaam Ter Bruggen Hugenholtz dochs noch yn 

de Twadde Keamer.
70

 Yn 1853 soe er as iennichste liberaal út Fryslân oerbliu-

we. Yn trije oare distrikten waarden konservativen keazen en yn it fjirde bleau 

mr. J. Dirks wol oan, mar dat wie allinnich yn namme noch in liberaal.
71

 Dat 

tsjut wol oan hoe sterk oft it liberalisme yn Dokkum en omkriten stie.  

 

                                                           

65. PFC 9 july 1848. 

66. PFC 5 nov. 1848. Ek op 19 nov. dat jiers hie er der in stik yn, in fertaling fan in stik út 

it Frânsk-Belgyske deiblêd L’organisation sociale, dêr’t Wumkes 1934, 273 in part út 

oernommen hat en dat er wol mei rjocht in stik fan de Frânske Ferljochting neamt.  

67. PFC 12 nov. 1848. Foar de Earste Keamer waarden oanbefelle R.J. van der Ley fan 

Hallum, mr H.U. Huguenin fan Snits en mr. B.H. van der Haer fan Ljouwert. Behalve 

Fockema, dy’t al neamd is, stelden har ek net beskikber G.W. Wassenaar út it Bildt, 

E.P. Brunger fan Froubuorren, H. Klugkist Hesse fan Kollum en mr. J. van der Veen.   

68. Klaasesz, Levensherinneringen (neffens it úttreksel fan Kalma).  

69. Cf. PFC 16 nov. 1848.  

70. PFC 22 nov. 1848. 

71. Huizinga 1998, 147.   

Skieding fan wegen 

 

Klaasesz waard lid fan Provinsjale Steaten. Yn 1850 betanke er noch, ek al 

wie er mei 572 fan de 775 stimmen keazen, mar it oare jiers, doe’t er yn 

Frjentsjer kandidaat steld waard en wer keazen waard, naam er de beneaming 

oan.
72

 Hy wie no in foaroansteand liberaal wurden.  

 En Posthumus? Har wegen gongen no út elkoar. Posthumus loek him wer-

om op syn lytse wrâld fan doarp en tsjerke. Hy skreau noch oer filantropy en 

fierder allinnich noch oer Westdongeradielster saken as de oanlis fan wegen, 

in nij reglemint foar de kontribúsje seediken en it eigendom fan pastoralia en 

kosterijlân. Hy naam mei in berop op âlde rjochten yn alles in behâldend stân-

punt yn. Hy wie tsjin de oerdracht fan rjochten en taken oan de gemeente. By 

de Aprilbeweging yn 1853, dy’t ta de fal fan it ministearje-Thorbecke late, 

sleat er him neffens Klaaszesz iepentlik by de konservativen oan.
73

  

 Klaasesz waard syn tsjinstanner, want dy keas hieltyd foar it nije. Sa krigen 

se yn 1850 iepentlik spul om dy wegen en in pear jier letter om it reglemint. 

Posthumus spile it konflikt op de persoan. Yn in iepen brief oan Peyma be-

skuldige er de Klaasesz’en, mar fan har foaral Harmanus, fan “geheime kun-

stenarijen, valsche voorgevens, leugen en bedriegerij” en dat allegearre út 

eigenbelang. Spottend hie er it oer “vrijzinnig, liberaal, volksgezind” en oer 

ûnkunde en trochtrapens, dy’t har no liberaal en aristokraat neame.
74

  

 It wie oars net sa dat Posthumus yn dizze dingen isolearre operearre. By it 

reglemint (dat Klaasesz yn de geast fan de nije gemeentewet opsteld hie) fer-

sette ek Harinxma him, deselde dy’t wy earder kennen leard hawwe as plakfer-

fangend kantonrjochter, mar dy’t no sels kantonrjochter wie, en by de diken, 

dêr’t se ferskil fan miening hienen oer de fraach oft de wei fan Holwert nei 

Dokkum oer Waaksens of Ternaard moast, stienen de lju yn Holwert en Brant-

gum oan de kant fan Posthumus. Mar yn dizze dingen sille pleatslike belangen 

wol op syn minst likefolle meispile hawwe as politike oertsjûging.    

 It lêste wat Klaasesz en Posthumus tegearre dien hawwe, wie it útbringen 

fan in stúdzje fan Peyma oer it oanlizzen fan diken nei it Amelân om grûn foar  

                                                           

72. Uttreksel Kalma út Levensherinneringen.  

73. Klaasesz, Levensherinneringen (úttr. Kalma)  

74. R. Posthumus, Open brief aan W. van Peijma in Noord-Amerika, over Westdongera-

deels Contributie-zeedijk, kunstweg, enz. (Ljouwert 1852) 4-7. 

ynpolderjen te krijen. Dat wie yn 1850. Se droegen it mei dy syn tastimming 

op oan Thorbecke, “den voorstander en bevorderaar van maatschappelijke ont-

wikkeling en welvaart.”
75

 

 

                                                           

75. Oanlieding foar Posthumus en Klaasesz om Peyma syn rapport út 1845-46 oan de gû-

verneur (want dat wie it) te publisearjen wie it boek fan B.P.G. van Diggelen, De 

Zuiderzee, de Friesche Wadden en de Lauwerzee (1849). Dat hie ek mei op namme fan 

Peyma moatten, dy’t der likefolle oan dien hie (úttreksel Kalma út Levensherinne-

ringen).   

Beslút 

 

Posthumus hat hast tritich jier lang mei politike brosjueres en boekjes it pu-

blike debat socht, mar wjerklank hat er net altyd fûn. Dat hat wol it gefal west 

yn de jierren fjirtich. Syn opfettingen rûnen doe min of mear parallel mei dy 

fan it opkommende liberalisme, dat yn de krite dêr’t er wenne, dat wie yn 

Westdongeradiel en Dokkum, in soad oanhing fûn. Trochdat notaris Harmanus 

Klaasesz fan Ternaard, ien fan de lieders, kontakt mei him socht, hat er doe in 

skoftlang in rol spylje kinnen. Minstens safolle as hy blykt lykwols Daam 

Fockema ynfloed op de opkommende liberalen dêr hân te hawwen. 

 Posthumus syn betsjutting leit foaral yn it feit dat er it nijs socht. Hy brocht 

dingen yn de iepenbierheid. It publike domein wie syn wurkterrein, net de be-

slettenheid fan fakgenoaten of bestjoer. Syn doel wie altyd (ek yn syn literêr 

wurk trouwens) om de Fryske folkskrêft, sa’t er dat neamde, te fersterkjen. Hy 

fielde him in roppene, ien dy’t de Friezen en yn lytser rûnte ek de lju út syn ei-

gen krite it paad wize woe. Hy wie de dûmny, dy’t ôfstân hold.
76

 Syn wurk is 

basearre op algemiene idealen fan kristlik leauwen en frijheidsbesef en is 

rjochte op it yn stân hâlden fan ienheid yn mienskipsferbân. 

 Hy tocht paternalistysk. Mar dat hat it grif net allinnich west wat him fan it 

liberalisme ôfholden hat. It liberalisme fan guodden as Posthumus kin typearre 

wurde as federalisme fan in emansipearre stân fan wolstelde boargers en grutte 

boeren, dat it stelselmjittige liberalisme mei syn effisjinte sintralisaasje en bu-

rokratisearring op basis fan prinsipiële yndividuele ûnôfhinklikheid fan elk ge-

lyk, frjemd bleau.  

 Der moasten boppedat hiel pynlike besluten nommen wurde, dy’t it liberale 

ideaal fan frijheid yn konflikt brochten mei de eigen belangen. Sokke konflik-

ten wienen der yn de jierren fjirtich yn Westdongeradiel bygelyks om it al of 

net beskermjen fan de graanbou en it al of net en hoe dan oanlizzen fan in dyk 

fan Ljouwert oer Holwert nei Dokkum en letter ek om it al of net ôfstean fan 

tsjerklike fûnsen oan de boargerlike oerheid doe’t dy it ûnderwiis betelle. 

 Faaks hat it sa west dat in nije generaasje nedich wie om mei te gean yn alle 

fernijingen, in generaasje dy’t net mear út de wat al te frijbliuwende idealen 

                                                           

76. Halbertsma en Van der Zwaag tekenje him beide as ien dy’t op himsels stie, net mei 

kollega’s omgong en sy net mei him, achterdochtich en sels bizar wie, faak ûnder yn-

floed fan in prikkele senuwgestel stie en dy’t de dingen fan de wrâld wol wat swart yn 

seach (Van der Zwaag 1862, 281, 283, 287 en 290; Halbertsma 1862, 211, 220 en 

225). 

fan de let-achttjinde-ieuske Ferljochting wei libbe en dy’t net miende dat it mei 

it útwreidzjen fan steatsynfloed ta har eigen stân wol klear wie.  

 

Singel 1 

8635 MK Boazum 

